
                 引言                 侯全成

                       16.

  台南市興文齋主, 林占鰲給我講, 咱韓石泉醫學博士, 寫一本「六十回憶」e著作, 汝佮伊交陪真深, 拜託汝佇冊頭前, 給寫一篇序文, 後來伊看著博士, 嘛仝款安呢講; 互我心頭真正歡喜叨著, 毋閣全成重從事省政空課, 南北奔波, 安呢無閒莿莿, 毋但是無時間爾, 而且家己文筆無好, 嗯才躊躇足久e, 落尾也, 安呢想閣再給想, 看著石泉先生迮尼長篇巨作, 有影真有意義, 自那毋敢來給推辭安呢 .

  古早有話「前事不忘,後事之師」,若講到回憶錄, 毋但是個人年譜e記錄爾, 嘛吓使提供仈人, 來做為人處事e墨線, 伊吓凍互人來檢討過去, 拍拚現時, 策劃將來, 做一个記錄參考, 汝咁無看著, 美國杜魯門佮英國邱吉爾, 尹二人e回憶錄否? 美國英國近代e政治, 靠伊掠著根頭, 大發展旺廣以外; 另外即个世界, 幾十年e變化,嘛吓凍暗中給偷瞻(siam) leh, 看伊e空頭長短, 奧妙秘訣, 所以講名人回憶錄, 真有珍貴性, 搭搭叨有影哩 !
 石泉先生, 是咱台南市醫界e先輩, 佇本省名醫內底, 名聲浮夯, 有影無幾个爾爾,即嗎伊有欲將回憶錄,公開傳世, 真正福氣, 對伊來講, 普通時仔醫療方面疑難雜症e心得,給書面記錄

起來, 做醫界e參考資料, 另外一方面, 對業務外e社會服務,種種歷史資料e收集, 宛那吓凍互茲後代e自由民主人士所參考, 安呢叨吓來, 促進社會進步佮人群福祉, 若準因時因地來評論, 嘛吓凍佮杜魯門邱吉爾e回憶錄, 做仝款e貢獻,叨真正看現現哩, 也呾即嗎給印刷出書, 互咱茲台南文人雅士, 隨人一本, 肖爭傳閱, 逐傢氣氛摪摪滾安呢 .

  先生自總督府醫學校卒業彼時瞬 , 我拄好進入學校, 一直到我遊學返來, 佇故鄉開業呤, 才吓凍受著先生來牽教, 有影是相見恨晏(晚), 對先生「言顧行,行顧言」言行一致e作風, 早著互我心肝頭欣羨足久矣 .

  先生逐擺當眾發言e時瞬, 言詞溫純, 並無硬拗強辯, 毋閣伊立意高遠, 又閣勇氣十足, 敢講人所毋敢講e, 言詞簡單意思深入, 內容幼秀, 詳細逗搭, 互聽眾真感心, 真正竄根入骨威威鑽, 佇咱人生e哲理做人方面, 有真大e啟示安呢甡 .

  先生, 生性聰明, 又閣拍拚讀冊, 佇醫學校e時瞬, 考試逐擺嘛占頭前; 尾也嘛考牢官費生, 卒業e時瞬, 全班第一名, 互眾人謳咾有著安呢, 尾也, 伊遊學日本熊本醫科大學, 成績優秀,得著博士學位, 真正光彩, 真正至揚, 伊在學佮研究即段時間e表現, 真正咱茲讀書人, 做了有起呢 !

  佇家庭方面, 先生對傢後e用心撟摵, 宛那真有智慧, 開始e時瞬, 選定對象,慢慢也陶冶培養氣氛, 兜兜也來牽成, 進入美好佳境,共謀幸福, 絕對毋是普通人,安呢趕趨趨急燥速決e彼

款戀愛型, 吓凍來比憑, 先生佇戀愛期間, 對牽手e德, 容, 功,言, 詳細觀察, 有五冬久, 佇即段悠久e歲月內面, 有時仔以師生相待之禮, 有時仔以兄妹之情逗陣, 攏吓凍「發乎情,止乎禮」, 汝給看, 一个血氣方剛e少年人, 佮端莊美麗e少女來往交陪, 互相扶持逗陣, 戀愛五年赫久, 宛那袂顛誕(唸定擔,差錯), 即款純潔e愛情, 普通人真奧做吓到, 毋閣先生無問題, 古早冊詩經關椎章有「窈窕淑女,君子好逑」e字句, 真正是先生上好e範例安呢 .

                          17.

  先生婚後, 迭迭給人講, 全世界e女性, 者者叨阮牽兮, 上介材情, 這是先生即世人, 上介至揚e代誌, 落尾仔真正愛情專一, 絕對無顛誕; 講起來, 真正模範家庭中e模範父親, 咱茲台南鄉親嗣大, 通人嘛謳咾有著, 先生e品德崇高, 醫學淵博,, 仁心仁術, 做人處事是僬僬僬(ziau2), 仁仁仁; 另外佇公家服務即方面, 宛那互咱茲院長, 同僚, 所讚佩感心, 謳咾伊是模範醫官, 抑若懸壺開業呤呤, 奚叨全心救苦救難, 毋敢心忖大趁大貿e雜念, 嗯才咱茲鄉親, 叫伊道德名醫安呢 .

  尤其進一步, 先生e為人處事, 毋但是以醫術高明, 而且又閣是心忖民族意識e革命者; 佇日本時代, 佮蔡培火等等先輩,仝生死, 共患難, 毋驚任何犧牲, 決心潦落深窟, 來抵抗異族殖民統治, 伊無受威脅,無噯錢銀,含心gap命來肖媵互人壓迫e同胞, 給幫贊, 給教育; 咱台南所在, 人文風氣吓浮夯(qia2),逐傢攏認定是先生e致蔭, 啟發, 有影功勞看現現哩 !

  光復了後, 先生參與政治, 有做過省參議員, 秉持愛國之心,發表濟世之言論, 用詞論政, 不偏不激, 溫和理性, 真正是眾人謳咾e公道伯仔, 是咱省議會e好模範安呢, 彼時黃朝琴議長佮各位議員同仁, 政府大官員, 攏嘛真尊敬伊叨著 .

  先生e為人處事,普時仔秉持忠恕之道, 來造福渡眾生, 若拄著變故, 伊宛那無惜家己, 勇敢發揮智仁勇, 來事權變通, 撟代誌,安定社會民心, 發揮真大e效果安呢,; 佇228事變e時瞬, 人心惶惶, 社會驚動, 一四界悽慘坐掛, 先生佮全成, 仝齊勇敢潦落處理危難, 有一工早起,咱茲鄉親群眾, 逐家約好佇議會大禮堂面頭前,逗陣聽候解決代誌, 毋閣彼時有照品照約束, 來現場撟代誌e頭兄, 干礁先生佮李國澤佮我三人爾爾 .

  無外久呤呤, 群眾愈kii2愈贅愈大陣, 挨挨陣陣摪摪滾, 現場喚(hua4)嚷cr4罵, 氣氛激動, 勢面恐怖歹紡, 即个時瞬, 先生真冷靜, 自那來祈禱上帝, 咁噯來承受即个十字架? 逐傢仝齊跪地祈禱, 祈求上帝e暗示, 落尾也阮三人e意見仝心仝意, 決心以贖罪e心晟, 無顧家己生命e危險, 甘願潦落去, 出來給民眾宣導政策, 安撫民心 這个中間,經過真贅e撟摵佮艱險, 代誌硬斗歹紡, 最後好佳哉靠主e保庇, 賜互咱偉大e力量, 以揹(paai3)負十字架精神感召, 互咱台南市無代誌, 損失是全台灣上輕安呢,認真講起來, 即層代誌, 先生e領導,貢獻上大,這逐傢看現現哩, 即段歷史e祕密, 定著袂使給攽袂記e安呢 .

  先生真注重地方e公益事業, 除了行醫以外, 嘛身兼數職, 來領導社會, 譬如醫師公會理事長, 紅十字支會長, 毋但十外

項安呢, 另外嘛真注重查某囡仔e教育權, 伊貢獻社會, 功勞真大,伊用心計較, 暝日拍拚全心全力, 去走蹤運轉, 來復興咱台南光華女子中學, 辛苦經營, 到今仔日, 學生仔桃李滿古都, 宛那咱台南e福氣安呢 .

  總是, 先生e做人, 明理通達, 伊一世人e成就, 暫時以二階段,來給評論; 前半段三十冬, 先天優良基礎讚, 閣再加上後天e拍拚勤讀, 真正有學問有人格; 後半段即三十冬, 宛那利用前半段e優勢基礎, 進一步來追求基督教真善美e人生觀, 佮實現愛心e服務精神, 來貢獻社會, 咱台南人士有咧謳咾, 先生「至善至美, 今之完人」, 真正是公道磊斗安呢 .

  甚至映(向)望, 先生多多顧身體, 多多顧營養; 互伊歲壽一冬一冬延長, 永遠推行益世事業, 服務社會安呢甡, 這是我全成所祈禱, 所祝福所映望e代誌安呢, 抑若講到全成有今仔日福份, 實在是受先生有形無形e薰陶; 佇茲「感懷厚德,欽遲高風」,實在無法度宣揚先生偉大事功e萬中之一爾爾, 我e文詞無好, 夯筆卡重夯鋤頭, 若有無妥當e所在. 才拜託各位先進, 多多給阮包涵安呢 .

   ( 正文開始 )            序文

             18.

  佇日本時代, 我韓石泉,心肝卡偎祖國, 思想看法, 不時流露佇文詞章句中間, 毋閣大正十二年 (1923) 十二月, 官廳兮(ei,政府)以違反「治安警察法」e名義, 硬來阮兜搜查, 逶我厝內五本日記, 強迫送去檢查局e預審庭檢閱, 自安呢了後, 我真正凊心(灰心)矣, 真貧惰閣再去寫日記矣, 這是我精神上, 頭一擺受著打擊, 尾也; 檢查e結果 ,真歹勢, 有去拖累著某女士, 害伊受刑事來追問; 也叨,伊有捌佮我通書信安呢; 全部e日記,雖然佇結案了後,由法庭退還, 毋閣真歹運,落尾民國34年3月1日下晡一點, 美軍飛機來轟炸了後, 即聲厝內慘矣, 含日記,家具,財產, 攏總互伊炸燒了了矣 .

  也呾(adaa話說)日子真緊, 春來秋去, 目睭一下暱呤呤, 又閣過去十外冬矣;每一擺, 頻若想著欲重寫日記, 叨因為醫務無閒, 遂(sua)無法度來夯筆, 最近有看著幼孖良憲, 干礁九歲爾, 才讀進學國校三年級, 叨吓曉逐工自動來寫日記, 若準吓凍繼續寫落去, 給保存好勢, 莫(mai4)計較代誌麻煩長短, 實在是一生真有價值e記錄安呢 .
我即嗎食到花甲之年, 雖然普通時也, 認真細膩, 毋閣真見羞(siau3) ,無啥乜成就, 實在是受著經濟, 家庭, 環境, 生活,

種種e困境, 遂無法度來發揮所長叨是 ,…最近接著好朋友杜聰明兄, 送來e杜聰明言論集書冊, 心肝頭有咧按算, 呾食迮尼老矣,日後即幾年中間, 感慨人生幾何啊 ? 若準吓凍將一生e言行, 趁記池想吓到e所在, 緊給記錄起來, 倘留互後代, 雖然一生無啥功勞, 即嗎將平凡e事跡給回顧一下, 宛那真有意義安呢; 毋閣呢, 我這小人物, 細腳兮爾爾 .毋敢佮歐美偉人, 邱吉爾杜魯門e回憶路肖比評, 安呢是無妥當啦, 吓夆笑啦 !

第1章 出世佮做囡仔時代
   
      19.
  
  日本佔領台灣二年了後, 叨是民國前5年( 1897,10,27 ;舊曆10月初2), 我出世佇台南, 先父斗華公, 曾經佇廈門逃難e時瞬, 飲(lim)著甘泉好水, 替我與取名「石泉」來做紀念, 即个號名, 我真愜(ga4)意, 嘛真好勢; 也叨伊表示「清泉石上流」e意思啦 !

  甲午滿清戰敗, 割地求和, 台灣有志之士, 一四界溢來欲反抗, 毋閣實力無夠, 到尾也, 勢面絕望, 孤立無援, 嗯才屈辱哭苦, 互日本仔喚(hua4)起喚落, 做青柴來騎, 互人凌治甲無聲無示, 彼時瞬, 有e人無噯做日本e順民, 自那, 紛紛躲(vi4)返去唐山來避難,阮老父, 宛那佇日本進佔台灣之前,cua3著厝内大細, 離開台灣, 避返去廈門安呢.

  好佳哉, 佇廈門生活踦(kia3)起安全; 毋閣落尾也, 有聽著, 日本兵扑(打)入府城e 時瞬; 一寡袂赴閃避去唐山e人, 互人燒殺侮辱, 悽慘落魄, 虐(lek5)甲袂講了了, 甚至講, 有e踦傢, 厝內嬰仔啼哭, 驚也, 去互人發現, 自那心橫忍痛, 活活給捏(ni4)死, 有影是悽慘坐掛, 天下大悲劇, 這叨是咱台灣人互異族凌治e苦齣, 一幕又閣一幕, 連肖續搬落去 .

  等局勢安定了後,彼年寒哴, 先父又閣cua3阮厝內大細, 逶廈門返來台灣; 阮兜蹛佇孔子廟e面頭前, 佮廟宇門戶肖對; 佇su當時, 台南第一公學校, 設佇孔子廟內底, 我透早一下聽著鐘聲呤,叨由後門拚入去讀冊,一直到五年級e時瞬, 才轉入去海東書院就讀, 卒業e時瞬我14歲, 亦著是民國前二年 (1910) .

  先父返來台灣了後, 一時尋無頭路, 致使講厝內生活乏搭(hada45)艱苦, 規工咧怨歎吐大喟(kui3) ,好佳哉, 阿母逶卡早嫁妝東西,提去當去賣; 抑是私下去借錢, 來渡日子生活, 實在是無噯互先父煩惱安呢. 講起來阮阿母真賢淑, 有影難能可貴啊 ,落尾也先父, 有稍寡知影, 若拄著債主來討賬呤, 嘛迭迭假佯破病, 毋敢出面, 一切單獨由阿母來應付, 即幕人生戲齣e甘甜苦澀, 講起來宛那真感慨, 真心酸安呢 .

  su當時, 先母吓佮先父訂婚, 完全是尹老父(外祖父)e意思, 彼e年代, 先父「家道中衰」, 厝內乏搭無錢, 一箍人溜溜; 毋閣, 外公真欣賞伊e材情學問, 嗯才願意將查某孖嫁互伊, 而且出錢互伊渡海, 返去福建考官試, 真可惜干礁仲秀才爾, (無考牢狀元), 落尾也, 日本人佔台灣地, 又過無外久, 外公嘛過身矣; 尹大兄強欲解除婚約, 毋閣先母心存志氣, 堅心意切來完成婚嫁安呢  .
婚後e日子, 艱苦坐掛真無額, 毋閣先母無咧怨歎, 夫妻生活美滿, 自來逗陣, 叨毋捌肖犮(pua4)顛誕有差錯, 真正是相敬如賓, 模範夫妻做了有起安呢, 也叨頻若先父破病, 哀苦病床e時瞬,先母著真細膩來奉待湯藥, 嘛迭迭背誦四書,來解破心情ut悶,先母e記池臹好,精通四書註解,也叨做囡仔e時瞬, 老父特設

獎金, 熱誠來鼓勵著e, 另外有關祖先佮親戚e生日,做忌, 伊攏吓凍記甲牢牢牢, 絕對袂顛誕, 安呢聰明智慧,互人真正給謳咾.

  尾也, 先父創設私塾來教育子弟, 叫做「尚志齋書房」,學堂設佇天壇內, 有真贅人來參加, 毋閣經營幾年了後, 日本政府, 強迫伊來搬遷, 伊e理由是講, 學堂離公學校甚(唸箱)近, 吓妨害日文教育, 嗯才姑不而衷搬離市中心, 徙(sua)去卡偏僻e「老古石街」,佮阮阿俗叔蹛肖隔壁, 先父名子星, 字斗華, 阿叔名子明,  字邦光, 二人攏佇光緒己丑年考著秀才, 先父考第三, 阿叔名列第十七, 兄弟仝就榜單, 一時間, 咱茲鄉親, 臹給恭喜安呢 .

  家父刻苦耐勞有氣魄, 無論大細項代誌, 攏親身親腹, 總管顧到完滿逗搭; 而且品性端正, 守身如玉, 家庭吓好勢, 吓合和, 有靠先母聰慧好女德, 另外嘛是先父對家族e愛心, 宛那久久長長, 做人真正是「專一忠心」安呢 .

                          20.

  我七歲e時瞬, (約1903), 開始接受重慶寺私塾e蔡老師, 來給我教文開示, 吓記咧彼時, 猶僎(cuan3)香燭, 紅卵(蛋) ,來做拜師禮, 向孔子公跪拜了後, 蔡老師踦佇我身軀後壁, 紅蛋逶身軀後e塗腳兜, 遴(lin4滾)向頭前, 經過褲腳, 看伊路線e彎直, 來判斷學徒是聰明抑是呆戆  .

  蔡老師自來qen4鴉片, 教我「三字經」e頭前四句了後, 遂真

爽勢,來倒佇眠床咧巴(baa6)鴉片, 安呢吞雲吐霧茫酥酥, 無外久呤, 遂來咕咕(goo3)叫真大聲, 睏甲真落眠, 害我戆戆踦佇身邊,毋知置時才吓好勢 ?即聲愈想愈驚, 自那放聲大嚎, 即時瞬, 蔡老師洶洶遂睜神著驚, 目神給我瞵(qin2)一時仔, 也叨待念囡仔人初學者, 毋甘來責備, 心頭稍隱忍e, 給我安慰安呢甡, 無外久, 阮阿兄入來, cua3我返厝內, 阮阿爸待念我猶細漢, 叨無勉強閣再讀冊 .

  過返年呤, 我已經八歲矣, 才進入第一公學校讀冊(即嗎南師附小e前身), 修學期限是六冬, 校長鈴木金次郎, 稍寡吓曉台灣話, 茲公學校e老師內底, 印象卡深兮,叨是五年級e井上仙佮六年級e下川仙, 另外漢文仙王鍾山(伊是尾溜也王受祿博士e老父)爾爾, 學生e中間, 年歲頂下差真贅, 卡贅歲e同窗兮(同學),漸漸青春, 對男女代誌漸漸心適, 佇放學了後, 迭迭吓創治茲查某囡仔, 言語粗魯, 咧夯癡哥神哩 , 叨算講, 受著老師慘重來給處罰, 尹宛那無咧驚, 另外即陣人, 性地夯狠(hiong2) ,歹癖橫磅磅(biang4) ,不時吓欺侮凌治人, 我嘛捌去互伊惼(pii6)有著, 即嗎想起來,有影臹驚惶叨是 .

  有一擺, 我去互一个同窗兮, 扑(打 )傷尻脊py, 拚返來厝內, 哪哭哪唗, 阿母自那cua3我去學校, 給井上老師投(申訴), 阿母用台語濫落日語, 講到我夆惼(pii)夆扑e苦楚, 「也呾囡仔人, 驚落心腹, 大聲咻喚, 有影臹夭壽…」, 即款代誌已經四十外冬矣, 到呾宛那記甲牢牢牢, 彼時代小學e教師, 對學生囡仔督教e中間, 用刑硬弓, 注重體罰, 腳踢手扑, 真正庶常安呢 .

  一寡茲卡蠻皮e學生, 迭迭嘛去夆槓甲頭腫肉青, 血水貢貢流,算起來無安呢, 宛那無法度叨著, 猶(iau)閣有e學生, 閣卡歹失德,作惡多端, 號名「土匪,肉砧」, 做人安呢歹心毒行, 真正害甲袂講了了, 井上老師, 算是教師內底, 上介溫和者; 迭迭以「捻」來代替「扑」, 雖然互人講是查某人體, 毋閣我實在真佩服伊用心良苦啊 !

                           21.

  佇茲, 閣再講到先父, 佇天壇設私塾e情形, 先父佇我讀小學了後, 佇天壇經文社內, 設私塾教學, 收學生數十名, 教尹三字經,千字文,四書,左傳,古文,唐詩, 詩經,尺牘, 珠算,書法…, 按照尹e程度, 學生隨人所用e教材無仝款, 須要暗念(背誦), 解釋, 寫字, 寫批….等等; 商業子弟, 叨教尹商業通信, 若準有e學生, 頭殼卡鈍, 記池卡醜e; 叨兜兜也(慢慢的)給牽教, 一步一步, 互伊了解; 另外若是品行無好者, 叨給扑手板, 抑是罰跪, 教學真嚴硬, 叨算親甡e孖兒, 宛那無寬赦(原諒),另外,逐年頻若孔子公誕辰, 叨搬戲請人客, 鬧熱滾滾安呢甡 .

  逐工, 頻若小學放學了後, 我先去先父e私塾讀冊, 我e漢學根底, 佇茲cai3甲在在在, 也叨我記池自信真好, 而且迭迭有咧餾(liu6複習)咧讀, 致使講, 頻若茲長篇e古文, 如左傳, 四書,我攏吓凍背甲熟熟熟, 一絲叨無顛誕, 致使講,彼時e廟公任癸叔仔, 有一擺來窘耍笑講若準汝是阮后甡(兒子), 我甘願逐工買一斤肉來賞汝, 講話中間, 簡那有其他意思e款 .

  幾落冬了後, 我小學(公學校)卒業e時瞬, 已經吓凍了解三國演義, 西廂記, 水滸傳…小說; 毋閣呢, 其他「二度梅」佮其他e戀愛小說, 奚叨袂使看e, 老父有所禁止, 干礁吓凍佇睏眠前, 踮蚊罩內偷看爾爾 .

  先父, 日時仔佇天壇, 暗時仔踮厝內, 設夜間班來教冊, 落尾也, 日本政府為著欲實行同化政策, 遂來取消學校e漢文課, 而且禁止私塾, 即聲家父e私塾, 仝款互人取消去矣, 落尾也搬去老古石e所在, 繼續開班授課, 也叨彼个所在, 離市區卡遠安呢, 真不幸, 因操勞過度, 先父遂佇民國五年(1916)來過身, 互茲孖兒嗣細真正哀傷, 享年49爾爾 ,哀哉 !

                           22.

  我讀小學五年級e中間, 身體虛弱, 不時吓婁屎粘血; 昏倒幾落擺, 安呢屎血拖連規百回, 迭迭寢(剛 )婁(lau4)煞呤, 又閣想欲攽(放),來來回回, 虐甲艱苦坐卦, 眠床倒nua4規半冬, 咱台南市有三个醫生, 尹攏診斷症頭食力(嚴重) ,救袂活啦, 尾也, 我去台南病院蹛院, 彼時叫做山病院, 院長是氏原均一, 阮仝間病房內底, 含我攏總四个人, 無幾工呤呤, 遂連續病死三个,我真正著驚, 趕緊辦出院安呢 .

  好咧佳哉, 院長真好意, 特別派高再祝醫師(高俊明尹阿叔) ,逐工來厝內診視, 經過幾月日了後, 真好運, 遂治好勢矣, 身體恢復健康, 佇彼个年代醫藥猶未發達, 我e病原, 究竟是「阿米巴」抑是「細菌性赤痢」?診斷無明確, 嘛無特效藥,我吓凍來

克服病魔e折磨, 干礁靠家己e抵抗力爾爾, 身體吓復原, 宛那是天公伯仔有保庇哩 !

  破病了後, 規身軀消瘦落肉, 染病即半冬呤, 干礁倚靠牛奶膏佮米湯, 來補充營養佮喟力哩, 叨安呢, 年久月深, 才漸漸好勢, 毋閣呢, 即聲頭毛遂茖(lak)了了, 偆無幾枝爾爾,阮給縛(bak5)做一cok5, 津落頷頸仔邊, 溜溜秋秋真奇怪, 去學校e時瞬, 互同窗兮給啼笑, 即段時間, 有影是我即世人, 上介ut卒落坑e日子安呢 .

  我入院了後, 阿母雖然三寸金蓮, 縛腳縛手, 宛那逐工來探病幾落回, 即个時瞬, 二姑仔佇我眠床邊, 誦念佛經來祈福, 聲聲句句, 充滿耳空心腹; 也呾時間過了臹緊, 叨已經五十冬前e代誌囉! 隨後二位長者, 連肖續過往消身, 唉! 百年e世事; 真歹按算,有影「景色依舊,人事已非」, 實在感歎無量 !

  我破病e時瞬, 學校方面有搭出告示, 警戒茲同窗兮, 毋倘烏白亂食物件來致病, 也叨彼時瞬, 青羨仔(土芒果)大出, 我真興即味兮, 遂逐工逶(ui4)阿爸遐提錢, 互我買來食, 囡仔人iau6(餓)鬼(愛食), 遂來著重病, 即嗎給想起來, 宛那真著驚哩 !
彼時瞬公學校(小學), 原先有設教漢文e課程, 來教一寡簡單e漢文; 一禮拜安排幾節課, 老師是王鍾山先生, 伊做人慈祥溫和, 毋捌來鞭打學生, 顛倒遂互一寡頑皮,歹癖e學生,來給創治揙弄,真正委屈叨是,逐擺欲教新課程e時瞬 ,叨先叫我讀一遍,

毋閣遂引起一部分同窗兮甕肚(嫉妒)凝目, 給我刮洗啼笑, 害我四界來閃避, 真正見羞(siau3)唗無路, 茲種種e乏搭款, 實在謔(qek,丟臉)甲袂講了了 .

  做囡仔時代, 夆凌治摧殘, 互我養成堅強忍辱e個性, 佇起腳落手e中間, 對我一世人為e人處事, 真有幫助叨著, 另外一个漢文老師, 即嗎宛那猶紅膏赤ci4, 精神真好, 而且享受古希之年e高壽, 阮真給恭喜, 奚叨是許子文老師 .

  卡早同窗e朋友, 卒業彼噹時有63人, 呾即嗎偆無四十人爾爾,阮不時來食會逗陣, 懷念古早e代誌, 真正是感慨萬千, 其中薛增益好朋友, 真敖做詩, 伊寫一首詩來記錄, 佇茲, 我給抄落, 逐傢來懷念安呢 .
                 (還童宴)

          聊設還童晏       意情五十年
          談心浮綠螘       搔手問蒼天
          友聚無憂島       詩吟不老篇
          小陽春日暖       醉裡話桑田
                 
              癸巳聖誕夜  作於桂園

